
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA (COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.
Nandritry ny fihaonana sy ny fivoriana niarahana tamin’ny Lehiben’ny Faritr’Itasy dia ny kaominina ambanivohitr’i Soamahamanina, ka ny fokontanin’Antairoka, no nosafidiana fa hanaovana ny fanadihadiana. Iray amin’ireo fokontany 6 ao amin’ny kaominina moa Antairoka izay miavaka tokoa noho izy mitoka-monina, ny toerana ara-jeografika misy azy raha oharina amin’ny alana tapia, ireo tanimbariny izay tery dia tery, ireo velarana tanetiny izay sarotra ambolena sady feno ratran’ny riaka, ny tahan’ireo tsy mahay mamaky teny sy manoratra ao aminy izay tena ambony tokoa ary farany ny fahasarotan’ny fifamezivezena eo amin’ny samy tanàna eo an-toerana rehefa fahavaratra.  
Na dia teo aza ny fahasahiranan’ny Ben’ny tanàna noho’ny fifanojoan’ny fotoana tamin’ny fetim-pianankaviany dia naneho ny faniriany hiaraka aminay hatrany an-tanàna izy mba hampahafantatra sy hitondra anay eo amin’ny mponina. Tao amin’ny sekolin’Antairoka no natao ny fihaonana ary tena nampisy lanjany be dia be ny fivoriana ny fahatongavan’ny Ben’ny tanàna tao an-toerana. Isaoranay manokana izy noho izany. Rehefa vita ny fiomankomanana rehetra dia nandray fitenenana sy nanokatra ny fivoriana ny Ben’ny tanàna, nanaraka azy avy eo i RONDRO izay nanazava ny anton-dianay sy ny  tanjon’ny fanadihandiana. Izany no natao moa dia mba afahan’ny mponina mahafantatra sy mahalala ny anton’ny fahatongavanay eo an-tanàna. Taorian’izany dia nisy ray aman-dreny iray nandray fitenenana nisolo tena ireo olona rehetra tonga teo, nisaotra sy nankasitraka ny Ben’ny tanàna tamin’ny fahatongavany sy ny fitsidihany ny tanàna, naneho ihany koa ny fisaorana hoan’ireo mpitondra fanjakana tamin’ny nandefasany ny ekipa hanao fanadihadiana. Rehefa vita izany rehetra izany dia nanomboka nandray fitenenana tsirairay ireo olona tonga nanatrika mandrapaha-tapitry ny fivoriana. Saika nahitana solotena avokoa ireo tanàna 16 ao anatin’ny fokontany ka nahitana ray aman-dreny 2 farafaha-keliny isan-tanàna miaraka amin’ireo komitin’ny fahasalamana sy ireo « quartier mobile ». Raha atambatra izany dia 39 teo ny isan’ny olona tonga nanatrika ny fivoriana. 

Ankoatr’izay dia tonga nanantona anay sy nanatrika ny fivoriana ireo « quartier mobile », sy ireo mpikambana ao anatin’ny komitin’ny fahasalamana ary vehivavy vitsivitsy. Nisy fivorian’ny ray aman-drenin’ny mpianatra (FRAM) moa teo aloha kelin’ny nahatongavanay ka nisy ray aman-dreny maromaro ihany koa nijanona nanatrika ny fivoriana taorian’ny fanasana nataonay tamin’izy ireo. Rehefa vita moa izay fampidirana izay dia niroso tamin’ny asa izahay ka nozaraina ho antoko roa ireo olona : ny antoko voalohany nasaina namerina sy nanoritsoritra ny tantaran’ny tanàna, ary ny antoko faharoa kosa  nandrafitra ny sari-tany ara-tsosialy sy ara-piaraha-monin’ny tanàna. Nisinisy ihany ireo olona tsy nety hanao ilay sari-tany ara-tsosialy indrindra teo amin’ny fametrahana eo amin’ny sary ny tanimbarin’izy ireo. Naverina nohazavaina tamin’ny antsipirihany indray ny antony handrafetana io sari-tany io sy ny ampiasainay azy rehefa vita izany, nahafahan’ireo olona nahazo ny tianay ahatongavana izany sy nahafahan’izy ireo nanaiky hiara-miasa amin’ny fandrafetana io sari-tany io.  
Ireo mponina ireo moa dia saika avy ao amin’ny fokontanin’Antairoka, izay 10 km avy eo avaratra miala avy eo amin’ny renivohitry ny kaominina Ambanivohitry Soamahamanina (Distrikan’ny Miarinarivo) no misy azy. Azon’ny fiara aleha tsara ihany ny lalan-tany makany amin’ny fokontany rehefa main-tany. 16 no isan’ireo tanàna manorina ny fokontany ka Antairoka no renivohiny. Tamin’ny taona 2005, dia 1746 teo ho eo ny isan’ny mponina ao amin’y fokontany. Vitsy dia vitsy ireo olona tonga mifindra monina ao an-tanàna, saika ireo olona nanambady avy ao an-tanàna ihany no voakasik’izany. Merina no ankamaroan’ny mponina ao ary miisa 6 no salan’isan’ny olona isan-tokatrano.  
Tantara kely…  

Tany amin’ny taonjato faha-18, no nisy an’izany Andriatsihanika izany izay avy any Imeritsiatosika, 40 km avy eo Soamahamanina, nanapa-kevitra ny hoany afovoany-andrefana hivarotra tongolo gasy. Teny an-tsasa-dalàna anefa dia tsy afaka nanohy ny diany intsony izy ka nanapa-kevitra fa hijanona sy hanorim-ponenana teo Ambohijatovo niaraka tamin’ireo zanany mirahavavy. Taona maro taty aoriana, dia nozarainy tamin’ireo zanany mirahavavy ireo ny taniny rehetra. Ny iray tamin’ireo zanany ireo dia nisafidy an’Amboasary tao amin’ny ilany ankavanan’ny reniranon’iIkalariana, ny faharoa  kosa nisafidy an’ny Amby tao amin’ny ilany ankavian’ny reniranon’Ikelilalina. Ny rain’izy ireo moa nisafidy ny honina eo afovoany. Ireo tanàna roa ireo dia samy nandray ho fady ny mihinana tongolo gasy satria hono noho io vokatra io no tsy nahafatin’ny hanohanana azy ireo nandritry ny dia nian-kandrefana nataon’izy ireo. Ireo taranaka taty aoriana indray no nanorina ireo tanàna manodidina izay mbola miankina amin’ireo tanàna niandohana ihany. Amin’izao dia 5 no isan’ireo tanàna miankina amin’ny tanànan’ny Amby dia : Antsapanimahazo, Ambohijatovo, Ambatokitsikitsika, Marofody, Ambatofotsy. Tany amin’ny ilany ankavanana indray dia 2 ireo tanàna niorina miankina amin’Amboasary dia : Anosibe sy Amboanjobe. Efa ela no niova ho Antairoka ny anaran’ny tanàn’Ambohijatovo, ary efa ho 30 taona izay no lasa Andranomahavelona ny anaran’ny tanàn’Amboasary. Misy tanàna maro hafa koa any amin’ny manodidina saingy hafa indray ny razam-be niaviany, ohatra amin’izany Antovotany (taranak’ireo avy any Ampotaka). Antairoka moa dia avy amin’ny teny hoe “tai” (n’omby) sy ny hoe “roka “ (tany masaka navadiky ny kankana). Ingahy RAKOTONDRABE Joseph nitantara fa nisy ramatoa lehibe iray izay tena efa tratra antitra tokoa ka tsy nanao afa-tsy nilalao roka. Lasa fomba fitenenana firarian-tsoa moa ilay izy taty aoriana: « enga anie mba hihinan-droka amin’ny tany » (raha adika dia hoe mba ho tratra antitra tahaka io ramatoa io ka hilalao na hihinana roka).    
Tamin’ny fotoan’ny repoblika voalohany dia Antovontany izay somary tany atsimon’ny fokontany no natao renivohitra. Niarahan’ny mponina rehetra tao amin’ny fokontany nanapaka taty aoriana ny namindrana izany ho any Antairoka izay eo afovoan’izy rehetra. Izany koa anefa no nahatonga ny tanàn’Ambatofelana sy Sahafoy hamonjy ny fokontanin’ny Soamahamanina. Nanomboka teo dia nihanarefo ny firaisankinan’ny mponina ka tsy dia hita taratra intsony raha tsy misy fahafatesana mitranga na fisehoan-javatra goavana miseho.
Nanomboka tamin’ny taona 80, dia niha-nikorosy fahana tsy niato intsony ny farim-pianan’ireo tantsaha. 

Tamin’ny taona 1980, dia nisy valan’aretina tazo  (be mangovitra) nahazo ny mponina.

Tamin’ny taona 1997, nandalovan’ny andiam-balala izay niteraka fahasimbana betsaka teo amin’ny fambolena sy fiompiana. 

Tamin’ny taona 2003, nandalovan’ny rivo-doza Elita sy Gafilo, izay nanimba tanteraka izay rehetra nandalovany. Nanomboka teo dia hita taratra eny amin’ny fihetsika sy amin’ny paik’ady entin’ny olona miady ny fiainana ny takaitra napetrak’ireo voina isan-karazany ireo.  

Ny fiainana eo anivon’ny fiaraha-monina 
[image: image4.png]Ny fihaonana voalohany niarahanay tamin’ny mponina, izay nahitana olona 39 nanatrika, moa dia natrehin’ny Ben’ny tanàna niaraka tamin’ny filohan’ny fokontany, ireo solotena isan-tanàna, ireo mpikambana ao anatin’ny komitin’ny fahasalamana eo anivon’ny fokontany, ireo « quartiers mobiles », ary mponina vitsivitsy teo an-tanàna.  Tena nahafinaritra anay ny nahita ireo olona mpandray anjara maniry ny hanana anjara fitenenana avy tao anatin’ny ady hevitra izay tena nahaliana tokoa. Loha-hevitra maro no noresahina tamin’izany ka isan’izany ny sosialy, ireo tombon-dahy sy vato misakana ny fampandrosoana, ny fahandriam-pahalemana, ny fahasalamana, ny firaisan-kina, sns ireo loha-hevitra rehetra izay mahakasika ny fambolena sy ny fiompiana ary ny fotodrafitr’asa.  
Taorian’ireo fivoriana telo niarahana tamin’ny mponina dia nanomboka azonay amin’izay ny tantara niorenan’ny tanàna, ireo asa sahan’ny mponina andavanandro ary ireo olana sedrain’ny mponina. Nanaiky ihany koa izy ireo ny hizara taminay ireo paik’ady entin’izy ireo miatrika io zava-misy io, hamaritra ireo karazan-tsokajin’olona misy eo amin’y fiaraha-monina ary hamaritra ihany koa ny fomba fahitany izany fahantrana izany. 3 arak’izany no isan’ny sokajin’olona nisongadina voafaritry ny mponina nandritry ny fivoriana : ireo tena mahantra, ireo mahantra ary farany ireo manankarena.  Nandritry ny fihaonana tamin’ny mponina moa dia nangataka ireo solotena avy amin’ireo tanàna 16 mba ho tsidihanay tsirairay avy. Arak’izany dia niezaka nanamboatra ny fandaharam-potoana niaraka tamin’ny mponina aloha izahay sady nanome lanja ihany koa ireo sokajin’olona mahantra isan-karazany. Noho ny hafoin’ny fotoana nipetrahana tany anefa tsy afaka nandeha lavitra izahay ka ireo tanàna manodidina ihany no voatsidikay, toy ny tanànan’Antairoka ny andro nahatongavanay, ny tanànan’Anosibe sy Antsapanimahazo ny ampitso, ary ny tanànan’ny Amby ny andro fahatelo.  
Ny vali-tanana no isan’ny fomba iray ahafahan’ireo tena mahantra miaina tahaka ny olona rehetra. Mbola misy ny vali-tanana eo amin’ny fambolena saingy fehezin’ireo mpanankarena ao anatin’ny fotoana voafetra ihany no anaovana azy (indray andro ihany). Amin’ny ankapobeany sy araky ny fipetrany tany am-boalohany dia fianakaviana iray ihany no manao izany, toy izany koa ireo tarika. Ny fifanampiana eo amin’ny fiaraha-monina indray dia tsy miseho raha tsy misy fahafatesana sy fandevenana. Hoy indrindra i NOELY nanamafy izany sady namoaka ilay oha-pitenenana hoe : « Mpirahalahy mizara hena manta, samy miady fo ny ho any an-tranony ».  Notantarain’ny olona taminay ihany koa  ny fomba fifandraisana misy any Amby eo amina tokantrano telo : manambatra ireo ombiny avy izy ireo ary mifandimby miandry izany. Isaky ny telo andro no anjara fiambenan’ny isan-tokatrano. Izany no ataony dia ny mba hananany fotoana malalaka anaovana ireo asa an-tsaha. Ny fifandraisan’ny mpampiasa amin’ireo mpiasany dia endrika iray isehoan’ny fifanampiana amin’ny alalan’ny fanomezan’ireo manankarena asa hoan’ireo mahantra. Io fanomezana asa io dia manome vahana bebe kokoa an’ireo vehivavy manano-tena (maty vady na niteraka tsy manam-bady) noho ireo lehilahy. Hajaina fatratra arak’izany ny fomban-drazana izay mahakasika ny fifanampiana eo amin’ny manankarena sy ireo tena mahantra.  
Mikasika ireo asa sahanina isan’andro indray, dia ny vehivavy no miandraikitra ny fikarakarana ny sakafo maraina, ny fakàna rano, ny fanomanana ny sakafo ary ny fitaizana ireo ankizy. Ireo asa eny an-tanety kosa dia iarahan’ny mpivady atao miaraka amin’ireo afaka miasa ao an-trano. Miala vao maraina hiasa any an-tsaha ireo lehilahy ary mitondra kitay izy ireo rehefa miverina ao an-tanàna hamonjy sakafo maraina. Ry zareo indray avy eo no mitaiza ny ankizy mandra-pahavitan-dramatoa izay tokony ataony, ohatra amin’izany ny fikarakarana ny fiompiana madinika.  Arak’izany, ny andraikitra amin’ny fikarakarana ny fiompiana madinika sy ny fandraisana fanapahan-kevitra mikasika izany dia natokana hoan’ny vehivavy manontolo. Mikasika ny sehatr’asa fambolena kosa, dia miara-manapa-kevitra ny mpivady eo amin’ny fikarakarana sy ny fanatanterahana ny asa. Aorian’izany dia miverina any an-tsaha indray ireo lehilahy miasa any mandra-paharivan’ny andro, indraindray manaraka azy ireo ny vadiny. Mikasika ireo asa manaram-potoana kosa dia ny lehilahy no manao ny asa mafy rehetra, ary ireo vehivavy kosa no miava, manetsa sns, arakaraky ny toro-marika omen’ireo ray aman-dreniny azy kosa ny lahasa ataon’ireo ankizy. 
Ireo fahasamihafana misy eo amin’ireo mponina…  
Nohamafisin’ireo antokon’olona lehilahy sy vehivavy nihaona taminay tany Amby ireo fisokajiana telo ny mponina, izay nivoitra tamin’ny fivoriana niarahana tamin’izy ireo. Nifampidinidika tamin’ireo vehivavy manam-bady sy ireo tovovavy efa renim-pianankaviana i FLAVIA sy RONDRO. 20 teo ho eo no isan’izy ireo.  
[image: image5.emf]Saika mikarama an-tsaha any amin’ireo tanin’ireo mpanankarena ao Amby avokoa izy ireo. Manaraka azy eny ireo zanany kely indrindra. Mifanampy izy ireo ary indraindray dia vary no anakaramana azy ireo. Matetika dia trano miefitra tokana izay ahitana olona 4 na 5 no ipetrahana izay mbola andraisana vahiny ihany koa indraindray, ao anatin’ny fianakaviana ihany izany. Mamboly ireo karazam-boly fanao an-tanety koa izy ireo (somary kelikely ny velarana vitany) ary miezaka ny mivarotra ireo vokatra any amin’ny tsenan’ny Soamahamanina, 10 km miala avy eo an-tanàna. Tsy dia manana fifandraisana betsaka amin’ny any ivelany izy ireo ankoatra ireo olona tonga mikarama mandritra ny taona maromaro dia miala avy eo. Nisy tovovavy iray zanaka fianakaviana manankarena eo an-toerana nanolo-kevitra ny hamporisihana ny fanabeazan’aizana. Raha tsy misy tohana avy any ivelany anefa dia tsy ho vitan’ireo vehivavy manano-tena irery ny hanao izany fanabeazan’aizana izany. 
Eo an-tanàna dia fianakaviana iray ihany no manao ny fiompiana omby ho loharanom-bola amin’ny fanararaotana ny fisian’ny « lalan’ny omby » izay mandalo eo amin’ny faritra. Ny findramam-bola any amin’ireo izay manana dia tafiditra ao anatin’ny paik’ady ampiasaina.   Eo anivon’ny fianakaviana na eo anivon’ny mpiray monina no anaovana an’izany. Kanefa manano sarotra izay tsy izy ny manefa ireo trosa nalaina amin’ny fotoana voafetra iray. Izany rehetra izany dia manamafy fa ny fikaramana ihany no lalana azo antoka amin’ny fahampian-tsakafo sy ahafahana miatrika ny fahasahiranana.  Misy io sehatr’asa io avokoa na eo an-toerana na ao anatin’ny faritra afovoany andrefana ho an’ireo lehilahy. Mandeha mikarama izy ireo mba ahafahany miantoka ny fahampiana ara-tsakafo ho an’ireo ankohonany saingy tsy maintsy mamela ireo sehatr’asany ataon’ny sasany. Mandritry ny maitso ahitra no tena anaovana ny fikaramana izay mifanandrify amin’ny fotoan’ny taom-pambolena. Misy trangan-javatra hafa koa miseho ho an’ireo tovolahy toy ny fifindra-monina hitadiavana fiainana tsaratsara kokoa sy tany lonaka any amin’ny faritra afovoany andrefana. Taloha dia saika mandalo fotsiny ihany izany fifindra-monina izany, taty aorina lasa tena maharitra izany ho an’ny ankamaroan’ny olona lasa. Misy endrika iray hafa ihany koa isehoan’ny fifindra-monina : lasa mamonjy ireo tanan-dehibe (Arivonimamo, Antananarivo) ireo tanora manao ireo asa madinika toy ny varotra. Manangona voka-bary eo an-toerana koa izy ary entiny amidy any Arivonimamo. Mitrandraka volamena any amin’ny reniranon’i Ikelilalina sy Ikalariana koa ireo tanora ireo. 
Misy amin’ireo lehilahy koa manao fifindra-monina mandalo ho an’ireo sehatr’asa voafaritra izay tanterahiny any ivelan’ny faritra (Tsiroanomandidy, Soavinandriana) toy ny fanaovan-trano, asam-pambolena, manatsofa ohatr’ingahy RATSIMBAZAFY Jules izay mifindra monina isaky ny 10 andro isam-bolana. 
Na dia manana tany kely azo ambolena ihany aza ireo vehivavy manano-tena sy ireo tovovavy efa manan-janaka dia tsy mahavita manao izany izy ireo noho ny tsy fisian’ny heri-tsandry miasa. Ny paik’ady entin’izy ireo miatrika izany dia ny fikaramana an-tsaha na ny fisasahana ny tany mandritry ny volana maro ao anatin’ny taona. Miantehatra be amin’ny fanampian’ireo fianakaviany izy ireo, ao anatin’izany ny fampiantranoana. Matetika dia manampy ireo loham-pianakaviana ireo, amin’ny asa any an-tsaha, ireo zanany mbola kelikely (eo amin’y 13 sy 14 taona eo ho eo). Ramatoa RAZAIRASOA Marie Louise, dia manan-janaka 5, ka ny 4 ihany no miara-miaina aminy ao an-trano. Nilaozan’ny vadiny izy efa ho folo taona lasa izay, nandritra ny tsy fahasalamany. Mipetraka ao ambany rihan’ny tranon’ny rahavaviny izy izay miefitra tokana. Manana tanimbary azo itarihan-drano izay mirefy 30 ara eo ho eo izy. 3 volana ihany no ihinanany ny voka-bary miakatra eo. Aorian’izany dia mikarama an-tsaha eo an-toerana ihany miaraka amin’ny zanany vavy 15 taona izy. Eny an-tanety indray dia kelikely ihany ny velarana anaovany voly fanao amin’ny tany maina, arak’izany dia kely ihany koa ny vokatra miakatra. Tsy manam-potoana hanaovana rary izy satria mandeha mikarama isan’andro izy. Tsy mba mahazo fanampiana avy amin’ny fiaraha-monina na avy amin’ireo havana akaiky na lavitra izany izy. Na dia eo aza ireo fandaniana tsy maintsy atao, dia mbola mahavita mampianatra zaza 2 amin’ireo zanany any Antairoka ihany izy, na dia mandritry ny main-tany ihany no mianatra ny ankizy. Maniry izy ny mba hanatsara ny famboleny sy ny mba hahalasa mpiasam-panjakana ireo zanany.   
I DANIEL sy  AUGUSTE indray dia nihaona tamin’ireo lehilahy efa maty vady sy ireo izay tsy manana omby. Ny fambolena sy fiompiana ary ny fikaramana an-tsaha no sehatr’asa fototra iveloman’ireo tantsaha ireo. Ny fananana omby sy tany (tanimbary sy tanety) no isan’ireo singa fototra isian’ny tsy fitoviana eo anivon’ny fiaraha-monina.  
Araka ny hevitr’ingahy RAZAFIMAHATRA, ireo izay tena mahantra dia izay sady tsy manana tany, omby ary trano onenana. Maro anaka be izy ireo ka voatery mikarama  eny amin’ny fiaraha-monina foana isan’andro. Tsy mba manana fitaovam-pambolena (angadin’omby, herse, fiavana, sarety, sns) sy vata fandrenesam-peo izy ireo.  Tsy mba manana fahafahana mahazo fitsaboana eny amin’ny toby fitsaboana (CSB) any Soamahamanina izay 10 km miala avy izy ireo. Matetika dia voatery mividy ny sakafo vao mihinana na mianona fotsiny amin’izay voatango (voankazo dia na fakan-javamaniry toy ny tavolo). Ny takalo sy ny fikaramana, ary karama vary no tena hita matetika iainan’ireo mahantra ireo. Amin’ny ankapobeany dia tsy mahay mamaky teny sy manoratra izy ireo.  Ireo vehivavy efa maty vady sy ireo vehivavy efa niteraka sy miahy irery ny ankohonany no tafiditra ao anatin’io sokajy io. Nohamafisin’ingahy RAKOTOMALALA,  izay isan’ny olona nanatrika ny fivoriana teo, izany voalaza rehetra izany. Tsy mba manana fahafahana mandefa ny zanany hianatra ihany koa ireo olona ireo. 
Ireo mahantra indray dia ireo izay tsy manan-tanimbary, na tany kely eny an-tanety na omby. Misy tsy mahay mamaky teny sy manoratra ny sasantsasany amin’izy ireo, eo an-toerana ihany izy ireo no mikarama na mamonjy ny faritra afovoany andrefana mandritry ny main-tany (jona-septambra). Afaka mividy vary izy ireo rehefa maitso ahitra ary afaka ihany koa indraindray mamonjy toeram-pitsaboana raha sendra marary. Mbola miaina betsaka amin’ny takalo ry zareo. Notantarain’izy ireo taminay fa mihena isan-taona ny azy ny vokatra miakatra. Tsy ampy fitaovana hamokarana sy kojakojam-pamokarana izy ireo, izany indrindra no mametra ny vokatra tsy ho tsaratsara kokoa. Hatreto aloha dia mbola natokana ho an’ny mpanankarena izany fampitomboana ny vokatra izany. 
Ny fampitomboana ny vokatra amin’ny alalan’ny teknika ari-fomba, na dia amin’ny ampahany ihany ary (SRI, SRA), dia mbola ireo mpanankarena ihany no manao izany: ingahy RAKOTONDRABE Joseph sy ingahy RATSIMBAZAFY Jules, isan’ireo mpanankarena dia nijoro vavolombelona mikasika izany sady isan’ireo mampiasa io teknika io. Ingahy  GILBERT dia nanambara fa manabe asa io teknika io raha ampitahaina amin’ny fomba nentim-paharazana.  
Ireo mpanankarena dia manana omby sy tany azo volena betsaka. Mamokatra vary betsaka izy ireo ary ireo karazana voly an-tanety, izay ampiasainy atao sakafo manditry ny taona, hamidy ary andoavana ny karaman’ireo mpikaramana ho sandan’ny asa vitany izany. Manampy amin’ny fanatanterahana ny asa an-tsaha, mitatitr’entana amin’ny sarety, ary ampiasaina hamokatra zezika no ilany ny omby. Ireo izay manana omby dia afaka manantena vokatra tsara na amin’ny fatrany na amin’ny hatsarany. Ireo olona tafiditra ao amin’io sokajy io dia mipetraka amin’ny trano be misy efitra maro afahana mandray vahiny. Afaka manakarama olona izy arakaraky ny filany no manana fahafahana mahazo fampahalalam-baovao. Afaka mitsabo tena haingana eny amin’ny toeram-pitsabona izy raha misy aretina. Miompy akoho amam-borona  betsaka sy kisoa koa izy ireo no manana fitaovam-pamokarana. Afaka manohy ny fianarany hatrany Soamahamanina na any Miarinarivo ny zanaky ny olona ao anatin’ity sokajy ity. Mamboly anana sy légioma ihany koa ry zareo.    
Ny fampiasana ireo harena ara-boajanahary 

Nohon’ny fahakelezan’ny tany volena dia lasa voafetra ny fahazoana tany volena isaky ny taranaka mifandimby. Ny tena mitranga matetika moa dia fanomezana ny tany amin’ny alalan’ny fandovana izay manilika ireo vehivavy indraindray. Kelikely ihany ireo velaran’ny tanimbary ka tsy mahasahina ny filan’ny fianankaviana izay maro anaka ny vokatra miakatra. Ny fanofana tany sy ny fisasahana raha misy dia misy manao ihany saingy tsy dia matetika loatra.  Hita miha-mihena foana anefa ireo velaran-tanimbary volena vokatry ny fizarazarana ny tany eo amin’ireo mpandova, kanefa efa eny amin’ny toerana ety no misy azy ireo izay tsy afahana manitatra intsony. Tsapan’ireo tantsaha ihany koa fa miha-kotra ny tany. Izany rehetra izany no mahatonga ny faharetan’ny maitso ahitra miha-lava foana. Kanefa ingahy RAKOTOARIMALALA Gustave indray nitantara taminay fa tsy dia sarotra loatra ny fahazoana tany eny an-tanety. Ankoatr’izay ny fambolena hani-kotrana sy voamaina (mangahazo, katsaka, voanjo, tsaramaso, voanjobory, saonjo, vomanga, ary voankazo) sy ny fampiasana ny baiboho dia manome harena azo trandrahina. Na dia eo aza izany dia kely ihany ny fahafahana mamboly eny an-tanety noho ny fisian’ny ala tapia sy ny fandehan’ny riaka manome lavaka. 

Misy fiantrakany be tokoa ny fitomboan’ny mponina, izay tena miroborobo tokoa raha ny ao amin’ny fokontany. Ny fitsipotipotehan’ireo tanimbary dia mandrisika ny fanajariana ampahany betsaka amin’ny velaran’ny tanety anantenana fatra-bokatra tsaratsara. Ankoatr’izay dia tsy sarotra loatra ny fahazoana ny tany eny an-tanety, afaka mamaritra tany sy manajary izay vitany ny rehetra. Misy manajary na dia ireny faritra mety hamoa-doza ireny aza toy ny : eny amoron’ny renirano, eny amin’ny sopirana tena mijadona, eny amin’ny faritra akaiky lavaka. Azo ambolena ihany koa ireo tany efa tsy tian’ny olona hambolena  intsony. Ireo tany tsara rahateo koa moa efa lasan’olona sy efa tapitra voajary avokoa.  Arak’izany dia miha-mafy ny fanajariana ireo tanety kanefa mora simba sy marefo ny nofon-tany ao aminy. Orana mirotsaka  indray mandeha fotsiny dia ampy higorodanan’ny nofon-tany sy hiforonan’ny lavaka. Izany no mahatonga ireo tanimbary sy ireo tany ambany rehetra ho tototry ny atsanga sy fasika. 

Ireo doro-tanety koa, izay miha-matetika ny fisehoany, dia nanimba ireo zava-maniry izay afaka mamerina indray ny firafitry ny tany. Amin’izao, ampahany betsaka amin’ny fari-tanety no rakotra bozaka, zava-maniry izay manambara fa efa miha-kotra ny tany ka tsy mamokatra intsony atsy ho atsy. Ankoatr’izay, dia misy ampahany amin’ny velaran-tanety ihany koa efa tsy ahitana zava-maniry ka lasa ngazana. 

Ireo renirano roa, Ikelilalina sy Ikalariana moa dia ampiasain’ireo tantsaha amin’ny fitrandrahana volamena. Na  dia eo aza izany, dia mbola mipetraka ny olana amin’y fitarihan-drano eny an-tanimbary amin’ny faritra sasany. Vokatry ny fahamainan’ireo loharano ao avaratry ny fokontany (ao Antsapanimahazo) indrindra fa ao amin’ny Tanànan’Antairoka no anton’izany. Faly tokoa izahay nahita fa hendry ireo mponin’ny fokontany namela sy tsy nikitika ilay ala tapia. Antoka ho azy ireo amin’ny mety hitrangan’ny hain-tany izany. Arak’izany dia mihena ny rotsak’orana any amin’ireo faritra tsy misy ala. Na dia eo aza izany dia mihoatra ny tokony ho izy ny fanajariana ny tany noho ny faritra mitoka-monina. Tokony hotsinjovina ihany ilay fahazoana tsenam-barotra tsaratsara kokoa tsy hitarika fitrandrahana mihoatra ny tokony ho izy ireo loharanon-karena amin’ny alalan’ny fitrandrahana arina. Ankoatr’izay, dia azo ampiasaina tsara io alana tapia io amin’ny fampiroboroboana ny fiompiana landy.    
Amin’ny ankapobeany dia  ohatry ny voaantoka tsara ihany ilay fahampiana ara-tsakafo saingy tsy ahitana karazany firy ireo sakafo hohanina ; saika tsy misy firy ny mihinana hena na trondro. Saika mpisotro kafé ikoizana ny iray tanàna, ary tsy maintsy mividy foana matetika ny isan-tokantrano. Voafetra ihany koa ireo loharanom-bola : ny fikaramana an-trano (lehilahy sy/ na vehivavy), ny varotra ny vokatry ny tany aorian’ny fiakaran’ny vokatra (vary, mangahazo, katsaka, anana sy légioma), ny fiotazana (tapia), ny asa tanana (tsihy, harona), ny fiompiana (akoho amam-borona, kisoa). Mila mamonjy tsena any Soamahamanina na any Andranovelona anefa vao afaka mivarotra izany. Misy karazana sehatr’asa hafa toy ny fitrandrahana volamena, ny fanaovana arina, ny fanaovan-trano, ny fanaovam-biriky sy tafo taila koa ataon’ny olona.    

Ny Filohan’ny Fokontany Antairoka sy ny ankohonany
Ingahy RAKOTOMAMPIANINA indray nitantara taminay fa betsaka ireo tokantrano no tsy manana fahafahana ahazoana lela-vola no sady tsy mba misy olona manampy azy ireo, izany indrindra no nahatonga ilay fitenanana hoe « Ny omby mahia tsy lelafin’ny namany » . Ireo olona voaresaka ireo dia mbola ny takalo eo anivon’ny fiaraha-monina no iainany, ka ny vokatra azony avy amin’ny fandrariana no atakalony vary, ny heri-tsandriny no sandainy vary, na raha manana vary izy dia atakalony ny vokatra avy amin’ny voly hanikotrana sy ireo anana sy légioma (mangahazo, kastaka, anana, légioma). Ireo vokatry ny jono ihany koa tafiditra ao anatin’io fifanakalozana io: mangahazo atakalo trondro, sns. Ireo vehivavy maty vady sy ireo tovovavy efa niteraka ary ireo mpifindra monina vao tonga no tena voakasik’io.    
Ny fifangaroan’ireo sehatr’asa ireo no manome ny paik’ady entina miatrika ny fiainana izay miovaova arakaraky ny tsirairay sy ny fahafahana ananany. 
37 taona Ingahy RAKOTONANDRASANA Gilbert. Manambady izy ary manna-janaka 6 ka ny 4 efa mianatra. Mpifindra-monina avy any Tsimanjinga (any Ankidona, Fianarantsoa). Manana trano izy ary manofa tany an’ny nenitoany izay mirefy 16 ara. Tsy andoavam-bola akory io fanofana tany io fa mifototra amin’ny fifanarahana izay mahakasika indrindra ny fandraisan’ny mpanofa an-tanàna sy adidy rehetra an’ilay mpampanofa any an-tanindrazana (ohatra amin’izany ny famadihana). Enim-bolana ihany no fetra ihinanan’izy ireo ny vokatra miakatra. Ankoatr’izay, dia misy amidiny koa ny ampahany kely amin’ny vokatra rehefa miaka-bokatra. Tsy manana omby izy. Kely dia kely ny velaran-tanety ananany izay tsy amboleny afa-tsy katsaka sy mangahazo. Tsy manao vali-tanana izy satria tsy manana fahafahana entina miatrika ny fandaniana mifanaraka amin’izany. Mikarama manatsofa ho an’olona iray manankarena ao Amby izy izay manome azy 250 ariary isaky ny planche vita. Manome eo amin’ny 30.000 ariary isam-bolana eo ho eo izany. Ny vola azony amin’izany no entin’ny vadiny mividy ireo enta-madinika ilaina amin’ny fiainana andavanandro any Soamahamanina ary amidiny indray avy eo hakany tombony na atakalony ao an-tanàna. Ny tombony azony avy eo no ividianany sakafo sy fitafiana ary entina miatrika izay filàna mety miseho tampoka eny an-dalàna. Ny fandaniana rehetra mety ho lany amin’ny adidy ataon’ilay tompon’ny tanimbary raha manao famadihana izy ohatra, dia tafiditra ihany koa ao anatin’ny vola azony. Maniry izy ireo ny mba hanana tsena kely fivarotana enta-madinika, ny hanana omby ary fitaovam-pamokarana (angadin’omby, herse, sarety).    
Ingahy RAKOTONDRAZAFY Martin, indray dia 34 taona. Manam-bady ary manan-janaka 6 ka ny 3 no efa mianatra. Mpifindra-monina avy any Firavahana (Fenoarivo be, Antananarivo) izy. Tamin’ny taona 2003 no nahatongavany tao Amby. Manofa tanimbary izy ary olona no nampindrana trano ho azy ipetrahany.  Tsy maintsy mikarama 6 andro isan-kerinandro izy miaraka amin’ny karama 1.200 ariary ny indray andro. Ny vadiny dia mandrary ka mivarotra ny vokatra na manakalo sakafo izany any amin’ireo havany. Ireo havany ireo indray no mivarotra ny vokatra any ivelan’ny faritra. Mikarama an-tsaha koa ramatoa. Amidin’izy ireo ny antsasan’ny vokatra miakatra mba afahan’izy ireo mandoa ny hofan-tany sy manana lela–vola kirakira. Sady tsy manao fiompiana madinika izy ireo no tsy manao voly anana sy legioma ihany koa. Indraindray dia mandray karama koa ralehilahy amin’ny maha-mpiandry omby azy koa. Maniry ny hampitombo ny velaran-tanimbary hofaina na hividy tanimbary mihitsy ary ny hanana omby.   
Ingahy RAKOTOARISOA Jean de Dieu kosa, 25 taona ny lehilahy mbola tsy manana trano fa mipetraka ao amin’ny ray aman-dreniny. Manana anabavy izay tsy mbola manambady sy tsy mbola niteraka koa izy ka miara-mipetraka ao amin’ny tranon-dray aman-dreniny. Tsy manana omby izy saingy manofa tanimbary ka ny ampaha-telon’ny vokatra no anjarany. Manampy ny fianakavina amin’ny fanaovana ireo asa any an-tanimbary sy eny an-tanety aloha izy vao manao ny azy manokana. Ny vidin’ny ampahany betsaka amin’ny voka-bariny no entina hanefana ireo hofan-tany rehetra. Mamboly eny an-tanety ihany koa izy (voanjo, tsaramaso, katsaka, mangahazo) ary amidiny ny vokatra rehefa fotoan’ny miaka-bokatra. Izy no miandraikitra ny saran’ny vali-tanana amin’y fambolena saingy indray andro ihany no raisiny. Mikarama an-tsaha izy rehefa tonga ny fotoam-pambolena eny an-tanimbary, manao toy izany koa ny anabaviny. Manao fiompiana akoho amam-borona sy kisoa ny fianakaviana. Maniry izy ireo ny mba hanana vokatra be. Te-hanam-bady koa hono RAKOTOARISOA, te-hanao trano ho azy manokana, hanana tanimbary sy tanety azy manokana. Mba te-hikarama any Tsiroanomandidy koa izy ary hanao varo-mandeha. Saingy mbola tsy manana fahafahana ny amin’izany izy ary mbola tsy te-handao ireo ray aman-dreniny.   
Farany ingahy RANDRIANARISON Herisoa Nantenaina Jocelyn, 28 taona ny lehilahy. Manambady izy efa ho 4 taona izay ary manan-janaka iray. Trano nindramina no ipetrahany sy ny ankohonany. Talohan’izay, dia tany amin’ny ray aman-drenin’i Jocelyn no nipetraka izy sy ny ankohonany nandritra ny 2 taona. Manofa tanimbary kely iray mirefy 20 ara eo ho eo izy ka  200.000 ariary isan-taona ny hofany. Amidiny ny ampahefan’ny vokany rehefa miaka-bokatra (volana aprily sy mai) ary manomboka mividy vary indray izy ny volana septambra. Tsy manana omby izy, mamboly an-tanety ary manao fiompiana madinika kely ihany koa. Saika tapitra amidy avokoa ny vokatra. Miaritra aok’izany ny ankohonany satria eo am-pananganana trano izy ireo. Saika miaina amin’izay hitany isan’andro izy ary mahazo fanampiana kely tsindraindray avy amin’ny ray aman-drenin’i Jocelyn. Maniry ny hanana toeram-piompiana malalaka sy matihanina izy, hanana tsena kely fivarotana enta-madinika, hanambola entina mamatsy ny fiompiana kisoa sy akoho amam-borona, hampiasa ny fomba fanabeazan’aizana.    

Ireo fifandraisana amin’ny tontolo any ivelany 
Ny vata fandrenesam-peo miaraka amin’ny onjam-peo 3 dia : ny Radio Feon’Imamo, ny Radio Don Bosco ary ny Radio Nasionaly Malagasy, no manome ny loharanom-baovao ho an’ny mponina.  Hoy indrindra ingahy RAKOTOASIMBOLA nitantara taminay : saika mihaino radio ny olona hihainoana hirahira sy ny fampahalalam-baovao. Ny onjam-peo eo an-toerana (Radio Feon’Imamo izay ao Arivonimamo ny foibeny) no hahafahan’ny mponina mandray ireo hafatra maika isan-karazany. Ireo fianakaviana na namana any ivelan’ny fokontany no mandefa hafatra ho azy ireo. Saingy mbola olana foana ny fahazona ny vaton’aratra. Aleon’ireo tantsaha ividianana vary ny vola toy izay ividianana vaton’aratra izay mahatratra any amin’ny 600 ariary ka hatramin’ny 900 ariary ny vidin’ny vaton’aratra 2.  Ireo izay tsy manana fahafahana mividy vaton’aratra izany dia tsy mahazo vaovao mitombina ka any amin’ireo izay manana vata fandrenesam-peo izy ireo no maka vaovao. Ny elanelana mampisaraka ny renivohitry ny kaominina ambanivohitra (amoron’ny lalam-pirenena voalohany) sy ny fokontany dia tsy afahan’ny fampahalalam-baovao mivezivezy. Ireo tantsaha afaka mamonjy ny renivohitra ihany no mahazo vaovao. Betsaka ireo tantsaha tsy mahavita mikaroka vaovao na ihany koa tonga hatrany amin’ny renivohitry ny kaominina na any Andranomahavelona. Ohatra amin’izany ingahy RAKOTOMANARIVO sy ingahy RAKOTONDRAZAFY izay milaza fa tsy manam-potoana firy ny amin’izany : tsy maintsy mikarama na manao zavatra hafa izy ary mahatoky fotsiny izay lazain’ny sasany.   

Fikambanana roa 
Mivondrona ao anatin’ny fikambanana roa ireo mponina ao an-tanàna. Ny fikambanana voalohany dia ny fikambanan’ny ray aman-drenin’ny mpianatra ao amin’ny sekoly (FRAM), fikambanana miorina isan-tsekoly (EPP) izay miantoka amin’ny ampahany ny karaman’ireo mpampianatra isan-tsekoly. Ao anatin’ny fokontany dia 2 no isan’ny sekoly izay ahitana mpampianatra 5. Tsy nahitanay raki-tsoratra kosa tao amin’ny fokontany mikasika ny taham-pampianaran’ny ankizy sy ny isan’ny zaza miditra an-tsekoly. Ny fikambanana faharoa kosa dia ny fikambanan’ireo mampiasa rano fisotro madio sy ny fahadiovana. Ry zareo ao amin’ny fandaharan’asa SAHA Imerina no nanao ny fotodrafitr’asa fa ny mponina eo an-toerana ihany izay mahazo tombotsoa amin’izany kosa no nampijoro ny fikambanana. Miara-miasa anefa ireo fikambanana roa ireo amin’ny fitantanana ny rano sy amin’ny fanentanana ireo ankizy sy ny olon-dehibe amin’ny fampiasana araka ny tokony ho izy ny rano, ny fikojakojana ireo fotodrafitr’asa ary ny fahadiovana.   
Ireo faniriana … 
Nampitain’ireo manam-pahefana teo an-toerana taminay ny sarisary hitany ho an’ny fiaraha-monina : mieritreritra izy ireo fa laharam-pahamehana ho an’ny tanànan’Antairoka ny mba hananany herin’aratra, sy ny hanorenana toha-drano iray avy ho an’ireo renirano roa dia ny reniranon’ny Ikalariana sy ny reniranon’ny Ikelilalina miaraka amin’ny tetezana mba hahafahan’ny entana sy ny olona mifamezivezy mandritry ny fahavaratra.  

Tsara ihany koa raha mba afaka mitarika fotoam-panentanana amin’ny fanaovana fanabeazan’aizana miaraka amin’ny fanaraha-maso maimaim-poana ataon’ireo mpitsabo. Ilaina koa ny mba hanaovana asa fanamarinana fananan-tany miaraka mba isorohana ny olana amin’y fananan-tany sy ny hisian’ny sampana iray amin’ireny fikambanana tsy miankina mampindram-bola ireny. Tafiditra ao anatin’ny faniriana ihany koa ny fanatsarana ny trano, ny fahazoana fanampian-tosika ny fahaizana eo amin’ny lafiny fitantanana ny vokatra sy ny vola, ny fanampian-tosika na fanatsarana ny asa tanana.  
Ireo mponina indray dia nilaza fa ny laharam-pahamehana dia ny fahampiana ara-tsakafo sy ny fanatsarana ny fiainana andavanandro. Manarak’izany, mba hampitomboana sy hanatsarana ny vokatra, dia maniry izy ireo ny hahazo toro-hevitra sy tohana eo amin’ny teknikam-pambolena sy asa tanana mba hananany fanantenana hisakafo sy hanana lela-vola kirakira. Ny tanjona dia ny ahazoana fanafody ohatra, sy mba hanana fahafahana hampiana-janaka. Ankoatr’izay, dia laharam-pahamehana hafa koa ny fananana omby izay ampiasaina amin’ny asa an-tsaha sady manome fiandry raha sendra voina tampoka.   

Ireo vehivavy indray dia manome vahana ny fanampiana ireo vadiny : voalohany amin’izany ny fiahiana ny fiasana hoan’ireo karazan’asa an-tsaha, manarak’izany ny fanaovana ireo sehatr’asa mampidi-bola : tsena kely fivarotana enta-madinika, rarry, sns. Ireo tarika tanora toa an-dry  FANOMEZANTSOA sy  RAKOTOASIMBOLA dia maniry ny hifindra-monina ho any amin’ny faritra afovoany andrefana hitady vola ary hipetraka any tanteraka. Araky ny heviny dia sady tsy ampy intsony ny tany no tsy misy intsony koa ny fahafahana manitatra eo an-toerana. Samy miezaka araka izay tratrany ny isan-tokatrano mba hahafahana miaina sy miatrika ireo olany avy. Samy tsy te-hihevitra ny tenany ho mahantra ny tsirairay. Mbola eo rahateo ny finiavana te-hihotra amin’ny fiainana. 
Ho famaranana ary 

Na dia mitoka-monina sy tsy dia manana velaran-tany azo volena vokatry ny vohon-tany ao amin’ny faritra aza ny fokontany, dia ireo mponina kosa manana tombony amin’ny fahaizany miaina sy mampifanaraka ny fiainany amin’ny zava-misy.  Eto izahay dia somary maka alalana kely mba hanoso-kevitra ny mba hijerena amin’ny ankapobeany ireo harena sy tanjaka ananan’ny faritra mba ahafahana mamaritra izay tokony ho hatsaraina manoloana ireo efa fahaiza-manao ara-pambolen’ny mponina, ny fahazoan’ny rehetra fitsaboana, ny fanorenana tsena sy ny fahazoana vaovao ary farany ny fahazoana fampianarana ho an’ny ankizy eo an-tanana. Voatsikaritra ihany koa fa maro be ireo tanora ary manome heri-tsandry afaka miasa tsara.  
Toloranay fisaorana manokana ny Lehiben’ny Faritra Itasy sy ireo mpiara-miasa aminy, ny Ben’ny tanàna ary ny filohan’ny fokontany tamin’ny fotoana natokany ho anay. Fisaorana mitafotafo ihany koa no atolotra ny mponina ao Antairoka, Anosibe, Antsapanimahazo ary Amby, ireo ray aman-dreny, ny olon-dehibe, ireo tanora sy antitra, ny vehivavy sy ny lehilahy, tamin’ny fandraisana mahafa-po sy ny fahatokisana nasehony sy nomeny anay ; nahafahanay nahafantatra ny fiaimpiainan’izy ireo izany, sy ireo nofinofin’ny tsirairay mba hananany ho avy tsaratsara kokoa.  
TOVANA 1 : NY MOMBA AN’ANTAIROKA
	

	Ny toetotrany amin’ny ankapobeny

 (toerana, mponina)

Velaran’ny tany isam-batan’olona : max. 3ha, min. 800m2

	Faritra: Itasy

Distrika: Miarinarivo

Kaominina ambanivohitra: SOAMAHAMANINA

FKT: Antairoka (tanàna16)

Isan’ny mponina tamin’ny taona 2005: 1746.

Fotodrafitr’asa : Lalan-tany mirefy 10 km azo aleha tsara rehefa main-tany ; 2 EPP ; 18 paompin-drano ;4 fandroana ; 5 fanasan-damba ; 2 trano fiangonana ; any amin’ny10 km ny tsena isan-kerinanandro
Toe-tany : Tanety voadidina havoana tany mena, faritra feno lavaka, teritery ny aty ambany  

Toetr’andro : salan’isan’ny mari-pana 27°C
Mafana sady be orana rehefa fahavaratra (oct-avr), maina sady mangatsiaka rehefa ririnina (mai-sept)
Rotsak’orana : 1470 mm

Nofo-tany: mahantra (Ferralitique, hydromorphe) 



	Tantara (daty malaza) 
	Tamin’ny taona 1960: Antovotany: renivohitry ny FKT  

	
	Tamin’ny taona 1975: Antairoka: renivohitry ny FKT  

	Fikambanana sy rafitra misy 


	FRAM : Fikambanan’ny ray aman-drenin’ny mpianatra

	
	Fikambanan’ny mpampiasa rano fisotro madio  mitantana ny rano 

	
	Fiangonana Katolika sy Protestanta  

	
	DEFI (Développement économique de Faritr’Imamo) : miaro ny ala tapia

	Fety mahazatra
	Famadihana, 
Famoran-jaza 

	Asa fanao (mampidi-bola) 
	Fambolena : vary eny amin’ny tanimbary tarihan-drano, voly hanikotrana sy voa maina eny an-tanety sy eny amin’ny baiboho, mangahazo, katsaka, voanjo, tsaramaso, voanjobory, saonjo, vomanga, akondro, mananasy, fiotazana voa-tapia  

Fiompiana: omby, kisoa, akoho amam-borona 
Hafa : rary, fanaovana arina, volamena, fikaramana an-tsaha, fanakalozana vary amin’ny vokatry ny rary.

	Fari-pianarana

	Sekoly fanabeazana fototra 2 (Antairoka, Antanifotsy) ;  fahasarotan’ny lalana ho an’ny tanàna sasany (rehefa miakatra ny rano) 

Fampahalalam-baovao : radio ; tsena ; fiangonana


	Ny harena voajanahary 


	Alana tapia, kininina , renirano 2, tanimbary sy tanety, loharano betsaka
Ireo fototr’olana : teknikam-pambolena mbola nentim-paharazana, mihena ny fahalonahan’ny tany, tsy fifehezana ny fitarihan-drano 

	Sehatra tsy miankina 
	TSY MISY

	Hetaheta sy tetikasa
	Fampidirana herin’aratra, 

Tohadrano

Tetezana

Fanabeazan’aizana

Fampitomboana ny vokatra

Fahazoana fampindramam-bola

Omby

Fahazoana fampianarana

Fahazoana fitsaboana

Fananan-tany 

	Fifindra-monina 
	Manara-potoana izay matetika ataon’ireo lehilahy ; fialana any ambanivohitra mamonjy tanan-dehibe ataon’ireo tanora ka miakandrefana no tena alehany (Bongolava).  Vitsy dia vitsy kosa ireo tonga mifindra monina 

	Fahasahiranana
	Voina : 
Andiam-balala,

Voalavo,

Valan’aretina

Rivo-doza

Tazo

Manara-potoana : maitso ahitra (desambra-martsa), hala-botry, tondra-drano sy ny fihoatry ny renirano, ny toetry ny lalana 
Fironany : fizarazarana ireo tany (fandovana), tsy fahampian-tsakafo, fifindra-monin’ireo tanora, hamaroan’ny mponina


	Harena azo trandrahina
	Ala tapia (fiompiana landy), renirano, ireo tanora afaka miasa (70%)

	Soso-kevitra
	Famokarana sy fandaminana ny famoaham-bokatra, fitantanana ny faritra hamokarana (fananan-tany), fameranana ny firafitry ny findramam-bola 

	Fifandraisana 


	Aram-pianankaviana : vali-tanana sy fifanampiana ara-bola eo anivon’ny fianankaviana 

Aram-piaraha-monina :  fifanampiana eo amin’ny fambolena, ireo fety aman-danonana nentim-paharazana, fahafatesana 

Aram-panjakana: fitsipika anatin’ny FKT, ny andri-masom-pokonolona (quartier mobile), komitin’ny fahasalamana, fikojakojana ny lalan-tany


	Ireo olona nihaonana 
	RANDRIANAIVO (Ben’ny tanànan’ny kaominina ambanivohitra  Soamahamanina)

	
	(Filohan’ny Fokontany Antairoka)

	
	RATOANOERY Samuel (Anosibe)

	
	RAKOTOMAMPIANINA (Anosibe)

	
	RAKOTOARISOA Martial (Antsapanimahazo)

	
	NOELY (Amby)

	
	RAKOTOARIMALALA Gustave (Amby)

	
	RANDRIANARISON Herisoa N. J. (Amby)

	
	RAKOTONDRAMANANA Ernest (Amby)

	
	RATSIMBAZAFY Jules (Amby)

	
	RAKOTOARIVONY Martin (Anosibe)

	
	RAZAIARISOA Marie Louise (Anosibe)

	
	RAKOTONDRABE (Antsapanimahazo)

	
	RAKOTONANDRASANA Gilbert (Amby) 

	
	RAKOTOARISOA Jean de Dieu (Amby)

	
	RAKOTOARISOA Jean Pierre (Amby)

	
	RANAIVOARISOA Mananjanahary (Amby)

	
	RAZANANAIVO Tovomalala (Amby)

	
	RAKOTONDRAZAFY Martin (Amby)

	
	RAFALIMANANA Charles (Amby)


TOVANA 2 : NY MAHANTRA, NY MANAN-KARENA, NY FISOKAJIANA NY MAHANTRA ARY NY TETIKADY HIADIANA AMIN’NY FIAINANA 
Fisokajiana ireo antokon’olona
	sokajy 1 : Tena mahantra

	- Tsy manana tany, manofa fotsiny 

	- Tsy manana omby 

	- Tsy manana trano 

	- Mikarama an-tsaha isan’andro 

	- Maro anaka 

	- Tsy manana fitaovam-pambolena 

	- Tsy manana vata fandrenesam-peo : tsy manana fahafahana ahazo vaovao 

	- Tsy maintsy mividy sakafo hohaniny  foana 

	- Mionona fotsiny amin’ny fiotazana 

	- Tsy manana fahafahana ahazo fitsaboana 

	Sokajy 2 : Mahantra antonontonony

	- Velaran-tanimbary kely sy manana velaran-tanety kely koa 

	- Manana trano 

	- Tsy manana omby 

	- Mikarama an-tsaha eo an-toerana na lasa miakandrefana 

	- Tsy mahay mamaky teny sy manoratra 

	- Afaka mividy vary mandritry ny maitso ahitra 

	- Afaka mitsabo any amin’ny CSB raha tojo aretina 

	

	Sokajy 3 : Manankarena

	- Manana tany betsaka (tanimbary sy tanety) 

	- Manana omby mihoatry ny 10 

	- Manana trano be (misy efitra maro malalaka) 

	- Afaka manakarama olona 

	- Manana amby amin’ny vokatra (tsy ahitana maitso ahitra) 

	- Afaka mivarotra ny vokany 

	- Manana vata fandrenesam-peo 

	- Manana antoka amin’ny fitsaboana raha sendra aretina 

	- Manana kisoa sy akoho amam-borona betsaka 

	- Manana fitaovam-pambolena (angadin’omby, herses,…)


IREO FEPETRA MAMPIAVAKA NY SOKAJY 

EO ANIVON’NY FIARAHA-MONINA
	Mahantra

	- Tsy manantany ambolena (tanimbary) 

	- Tsy manana omby 

	- Tsy manam-bola ividianana omby na tany ambolena 

	- Betsaka ny zanaka velomina 

	- Tsy manana fitaovam-pambolena 

	- Ireo vahivavy maty vady sy ireo renim-pianankaviana nefa mpitovo (tsy ireo vehivavy rehetra anefa) 

	- Mikarama isan’andro 

	- Tsy manana hamidy 

	- Miaritra maitso ahitra lava be (mihoatry ny 4 volana)

	- Tsy mahay mamaky teny sy manoratra 

	- Tsy afaka mandefa ny zanany any an-tsekoly

	- Tsy manana trano 

	- Tsy afaka mividy vary 

	- Tsy mahavita mitsabo any amin’ny CSB raha sendra aretina 

	- Tsy afaka mitantana ny vokany 

	- Tsy manana fahaiza-manao na amin’ny fambolena na amin’ny taozavatra 

	Manankarena

	- Manana omby betsaka (> 10)

	- Manana velaran-tany malalaka amin’ny tanimbary sy tanety 

	- Afaka manakarama mpiasa 

	- Mampanofa ny ampahany amin’ny taniny na mampisasaka 

	- Tsy mividy vary indrindra amin’ny maitso ahitra 

	- Tsy andalovan’ny maitso ahitra 

	- Manana fahafahana mitsabo vatana any amin’ny CSB raha sendra aretina 

	- Manana amby ampy amin’ny vokatra 

	- Manana fitaovam-pambolena (angadin’omby, herse, sarety,…)


Paik’ady entina miatrika ny fiainana
HOAN’NY MPONINA AO ANTAIROKA

	- Fikaramana an-tsaha 

	- Asa tanana : fanaovan-trano, manatsofa, rary 

	- Varotra arina 

	- Varotra ireo vokatry ny tany (vary) 

	- Fitrandrahana volamena 

	- Takalo (vokatry ny rary – vary)

	- Fanaovam-biriky, fanaovana tafo taila 

	- Fifindra-monina tsy maharitra any Bongolava 

	- Fifindra-monina maharitra ireo tanora any Bongolava 

	- Fialana ny tontolo ambanivohitra mamonjy tanan-dehibe 

	- Fanaovana sy varotra fiompiana madinika 

	- Fiompiana kisoa 

	- Fiotazana ny voa tapia (sady hohanina no amidy) 

	- Fanofana tany any amin’ireo manana 

	- Fanaovana sy varotra ny vokatry ny voly anana sy legioma 

	- Fanaovana dabok’andro (omby) 

	- Fifanampian’ny fianankaviana 

	- Jono 

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email : ifad@ifad.org
www.ifad.org
http://www.ruralpovertyportal.org/french/regions/africa/mdg/index.htm

